
 HEYVANLAR İNFEKSİYA MƏNBƏYİ KİMİ 
İnsanın yoluxucu və invaziv xəstəliklərinin böyük bir qrupunu zoonozlar təşkil edir. Bu xəstəliklərdə infeksiya mənbəyi rolunu müxtəlif növ ev, kənd təsərrüfatı və vəhşi heyvanlar, o cümlədən müxtəlif növ quşlar, bəzi hallarda sürünənlər, amfibiyalar və balıqlar oynayır. Bu xəstəliklər sırasına vərəm, bruselyoz, qara yara, manqo, quduzluq, salmonelyoz, listerioz, erizopeloid, dabaq, leptospiroz, Kü-qızdırması, toksoplazmoz, trixinelyoz və başqaları aiddir. 
	Heyvanların adları 
	Nozoloji formalar 

	Qaramal 
	Bruselyoz, qara yara, salmonelyoz, botulizm, listerioz, toksoplazmoz, pasterelyoz, vərəm, leptospirozlar, xlamidiyalar, Kü-qızdırması, dabaq, quduzluq, arboviruslar, stafilokoklar və streptokok törədən xəstəliklər, helmintozlar və s. 

	Camış 
	Xlamidiyalar, bruselyoz, leptospiroz, Kü-qızdırması, toksoplazmoz 

	Dəvə 
	Toksoplazmoz, taun 

	Zebu 
	Xlamidiyalar, bruselyoz, toksoplazmoz, leptospiroz 

	Qoyun 
	Listerioz, psevdotuberkulyoz, qara yara, bruselyoz, vərəm, leptospiroz, toksoplazmoz, tetanus 

	Keçi 
	Listerioz, psevdotuberkulyoz, qara yara, bruselyoz, vərəm, leptospiroz, toksoplazmoz, tetanus 

	Donuz 
	Bruselyoz, listerioz, leptospirozlar, toksoplazmoz, xlamidiyalar, vərəm, Kü-qızdırması, bəzi helmintozlar və s. 

	At 
	Kü-qızdırması, toksoplazmoz, manqo, dabaq, arbovirus törədən xəstəliklər və s. 

	İt 
	Toksoplazmoz, xlamidiyalar, helmintozlar, Kü-qızdırması, leptospirozlar və s. 

	Pişik 
	Toksoplazmoz, xlamidiyalar, helmintozlar, leptospirozlar


İnsanların bu xəstəliklərin törədiciləri ilə yoluxması onlardan alınmış məhsullardan qidalanmada (ət, süd və süd məhsulları), məişətdə (heyvanın yunundan və dərisindən) istifadə etdikdə, eləcə də onlara qulluq edərkən baş verir. MDB ölkələri ərazisində 13 fəsiləyə aid 145 gəmirici növü məlumdur. Onların 60-dan çoxunun müxtəlif xəstəliklərdə infeksiya mənbəyi kimi iştirakı müəyyən edilmişdir. Azərbaycanda yayılmış 30 növ gəmiricilərdən 15-dən çoxu təbii ocaqlarda infeksiya mənbəyi rolunu oynayır. Bunların müəyyən qismi yaşayış məntəqələrinin yaxınlığında (yarımsinantrop) və ya bilavasitə evlərdə (sinantroplar) yaşayaraq insanla bilavasitə təmasda olur. Bu gəmiricilərdən xəstəliyin yoluxmasında onların ektoparazitləri mühüm rol oynayır. Gəmiricilərin infeksiya mənbəyi kimi təhlükəsi də ondan ibarətdir ki, onlar çox tez artırlar. Belə ki, gəmiricilər çox cavankən (8 həftəlikdən) balalamağa başlayırlar, bəziləri (boz siçovul) 9 ay ərzində 8 dəfə balalayaraq 50-dən 150-yə kimi bala verir. Yüksək balalama xüsusiyyəti zoonozların epizootiyalarına səbəb olur, nəticədə insanların yoluxma təhlükəsi artır. 
Gəmiricilərin epidemioloji təhlükəsi törədicilərdən asılı olaraq fərqlənir. Bir halda onlar mühüm infeksiya mənbəyi kimi (taun, tulyaremiya, leptospirozlar, sodoku və s.), başqasında ancaq fakültativ infeksiya mənbəyi (quduzluq və s.), digər halda isə törədicinin mexaniki keçiricisi (qarın yatalağı, dizenteriya və s.)rolunu oynayırlar. 
MDB ölkələri ərazisində yayılmış 5 fəsiləyə və yarımfəsiləyə aid 145 növ gəmirici epidemioloji cəhətdən təhlükəlidir. Bunlar: siçankimilər (Miridae), dağ siçanlarına bənzərlər (Cricetidae), çöl siçanları yarımfəsiləsi (Microtinae), qum siçanları yarımfəsiləsi (Gerbildae) və dağ siçanları yarımfəsiləsinə aid gəmiricilərdir. 
Bunların daha çox yayılmış nümayəndələrini ekoloji xüsusiyyətlərinə görə sinantrop və vəhşi gəmiricilər qrupuna bölüb, onların ayrı-ayrı nümayəndələri ilə tanış olaq. Bu gəmiricilərin ümumi cəhəti ondan ibarətdir ki, növündən asılı olmayaraq hamısında qüvvətli kəsici dişlər iskənə şəklində olub, tamamlanmış kökləri olmadığından ömrü boyu inkişaf edir. Bu dişlər sürtünmə 174 
nəticəsində həmişə bərabər səviyyədə qalır. Kəsici dişlərlə azı dişlər arasında dişsiz sahə – diastemə yerləşir. Gəmiricilər əsasən xırdaboylu heyvanlardır. Gəmiricilərin ən iri nümayəndəsi oxlu kirpidir. Ətrafları, adətən, beşbarmaqlı olur, bəzi hallarda isə dörd və ya 3 barmaqlı da ola bilər. Barmaqlarında caynaqları var, az hallarda tikanlarla (iynələrlə) örtülü olur. 
Gəmiricilərin əksəriyyəti quruda – yer üzərində və yaxud ağalarda, bəzi növləri isə quruda və suda yaşayırlar (qunduz və su siçovulu). Dəstəyə 40-a qədər ailə, 600-dən artıq cins mənsubdur. MDB ölkələrində yaşayan gəmiricilərin növlərinin sayı bütün məməlilərin yarısını təşkil edir. Azərbaycanda yayılmış gəmiricilər 9 ailəyə mənsubdur. 
Gəmiricilər quyruğun uzunluğunun bədənə olan nisbəti, qulaqlarının ölçüsü və quruluşu, kəllələrinin və dişlərinin forma və quruluşuna görə bir-birindən fərqlənirlər.
